
ЛЕКСІКА АБМЕЖАВАНАГА ЎЖЫТКУ  

Ў ПАЭТЫЧНАЙ МОВЕ МІХАСЯ СКОБЛЫ 
 
Кожны мастацкі тэкст нясе адпаведную не толькі эстэтычную, літаратурную, але і лінг-

вістычную, багатую на моўныя лексічныя асаблівасці, інфармацыю. Багацце мовы, яе лексічны 

склад кожны пісьменнік выкарыстоўвае па-свойму, сыходзячы са сваіх ідэйна-мастацкіх задач, 

свайго індывідуальнага стылю, асабістых густаў. 

Адметнай рысай паэтычнай мовы Міхася Скоблы з’яўляецца выкарыстанне лексікі абме-
жаванага ўжытку. Важнае месца ў яго творчасці займаюць індывідуальна-аўтарскія неалагізмы, 

або аказіяналізмы. Такія лексічныя адзінкі не адпавядаюць агульнапрынятым нормам, характа-
рызуюцца індывідуальным густам творцы і абумоўлены спецыфічным кантэкстам. 

Паэт плённа выкарыстоўвае разнастайныя паводле структуры і семантыкі аказіяналізмы. 

Сярод аўтарскіх наватвораў паводле спосабу словаўтварэння можна вылучыць наступныя групы: 

1) аказіяналізмы, утвораныя спосабам асноваскладання з нулявой суфіксацыяй:  

шалёнагрывы (ад шалёны і грыва): 

Ішлі б сумёты ў белую атаку, / Гулі б шалёнагрывыя вятры, / А мы з табой прыселі б на 

атаўку, / Дзе пасвяцца лагодныя зубры [5, с. 4]; 

ніцавокі (ад ніцы і вока): 

Каб заспаны пачухаўся лес,/ Ажыла ніцавокая ноч / З вышыні мае свой інтарэс / Пані 
Поўня глядзіць аднавоч [4, с. 16]; 

ніцалоззе (ад ніцы і лаза): 

З ніцалоззя не звіеш вяроўкі, / Слова дух трываліць крывічу [4, с. 49]; 

знічкакрылы (ад знічка і крылы): 

Узлятае вырай знічакрылы / З-пад прытульных манастырскіх стрэх / Ці ж папраўдзе 

свет такі пастылы, / Брат Алег? [4, с. 12]; 
месяцавокі (ад месяц і вока): 

І яго пад нашэпты ночы/ Поўня клікала ў свой алькоў. / Салавей мой месяцавокі / Салавеў 

і суцішваў спеў [5, с. 5]; 

антэнарогі (ад антэна і рогі): 
Кастрычнік. Дажджоў аблога. / Горад антэнарогі / Наставіў ад ветру злога / Каўнер 

кружное дарогі [4, с. 13]; 

сонцапад (ад сонца і падаць): 

Сонцапад з залатых дыядэм / Распачне раптам восень-гандлярка / Гэта наш доўгажда-

ны эдэм, / Трыумфальная нашая арка… [4, с. 11]; 

валасапад (ад валасы і падаць): 

Хай навальніца не прыстане ліцца / І ў вокны б’е маланкаю і градам. / Мне лёсіла пад 

ранне наталіцца, / Каханая, тваім валасападам [4, с. 2]. 

Варта адзначыць, што гэтым спосабам утвораны пераважна складаныя аказіянальныя 
прыметнікі, якія з’яўляюцца вобразнымі азначэннямі: шалёнагрывыя вятры, ніцавокая ноч, 

знічкакрылы вырай, месяцавокі салавей, горад антэнарогі. 
2) аказіяналізмы, утвораныя спосабам асноваскладання: 

клеткаптушка (ад клетка і птушка): 

Без радзімы. З кавалкам хлеба. / З клеткаптушкай. Без жаўрука. / Кнопку з надпісам 

простым «неба» / Націскала яго рука [3, с. 6]; 

3) аказіяналізмы, утвораныя суфіксальна-постфіксальным спосабам: 

перуніцца ( ад пярун + і + цца): 

Б’юць вяршыні ў купал нябёс, / Рэха доўга ў гарах перуніцца. / Не параніцца б, – страш-

на, нябось, – / Парай раніца ўнізе раіцца… [3, с. 4]; 

вусаціцца (ад вусаты + і + цца): 

Неба, нібы трамвай, пагрымвае. / Дахі вусацяцца ад капяжоў [4, с. 52]; 

крывавіцца (ад крывавы + і + цца): 

І доўга крывавіўся захад, / Дзе промень апошні патух, / А воблакі вецер наўзахап / Сушыў, 

як пакошаны луг [5, с. 6]; 

4) аказіяналізмы, утвораныя прыставачна-суфіксальна-постфіксальным спосабам: 

прынебіцца (ад неба + пры + і + цца): 

Я на белым пламенні згару. / Ты ж замовай мне выкажы-вырай, / Як не схібіць, узняцца ў 

гару/ І ў дзядоўскі прынебіцца вырай [4, с. 9]; 

5) аказіяналізмы, утвораныя прыставачна-суфіксальным спосабам: 
змастачыць (ад мастак + з +ы + ць): 

Бог агледзеў усё як след / І сказаў, нібы запавет, / Каб на віцебскім / На мальберце / Марк 

змастачыў яго партрэт!  [3, с. 4]; 

6) аказіяналізмы, утвораныя прыставачным спосабам: 
аквачаўны, аквалісты, аквасцяжына, акваклумбы, аквапаветра, акваты: (аква + 

чаўны; аква + лісты; аква+ клумбы; аква + паветра; аква + ты): 

Усё было з прыстаўкай аква – / Дамы, каштаны, дзераза, / Што восеньскім дажджом 

набракла / Аквачаўны. Аквалісты. Аквасцяжына. / Акваклумбы. Аквапаветра. Акваты [5, с. 2]; 

пасаймікавацца (ад саймікавацца + па): 

Прыселі на ржышча гуртом шпакі – / Пасаймікавацца трэба. / Таполі, як венікі-галякі, / 
Размашыста драпаюць неба [4, с. 13]; 

7) аказіяналізмы, утвораныя суфіксальным спосабам: 

трываліць (ад трывалы + і + ць):  

З ніцалоззя не звіеш вяроўкі, / Слова дух трываліць крывічу [4, с. 49]; 

лёсціць (ад лёс + ці + ць): 

Здымкі класіка. / Профіль. Анфас. / Лёс выходзіць, вас песціў і лёсціў [4, с. 26]; 

прыкайданены (ад прыкайданіць + ен): 

Як русалкі зімой валасамі ў лёд, / Так бярозы адчайна ўліплі ў нябёсы! / І стаіць, як ляціць 

у апошні палёт, / На разрыў прыкайданены гай светлакосы [4, с. 15]; 

вычутае (ад вычуць + т): 

У паэта свята, як хаўтуры. / Што ёсць слова, вычутае звыш? / Сорак кілаграм макула-

туры, / Дзе звіе гняздо рудая мыш [4, с. 7]; 

развіхурана (ад развіхурыць + ан): 

Неба развіхурана вятрамі, / Выстудзіць ім рупіць белы свет [4, с. 41]; 

хмараломна (ад хмараломны + а): 

Як мяжа, пралягла дарога. / Спавядаецца чатыром вятрам, – / Хмараломна высіцца ў 

небе храм / Непрыступным каўчэгам Бога! [5, с. 9]. 

Як бачна з прыведзеных прыкладаў, аказіяналізмы М. Скоблы ўтвораны паводле актыў-

ных мадэляў і з дапамогай прадуктыўных словаўтваральных сродкаў, аднак яны маюць склада-
ную структуру, унутры якой незвычайнае семантыка-стылістычнае спалучэнне кампанентаў 

абумоўлена мастацкім пераасэнсаваннем іх значэнняў. Выкарыстанне індывідуальна-аўтарскіх 

наватвораў робіць мову паэта вобразнай і непаўторнай, раскрывае індывідуальную моўную 

манеру мастака слова, надае паэтычнаму тэксту навізну, свежасць і арыгінальнасць. 
Да моўных сродкаў абмежаванага ўжытку, якія сустракаюцца ў паэзіі Міхася Скоблы, 

адносяцца таксама дыялектызмы. Дыялектызмамі называюцца словы, якія ўжываюцца ў адной 

гаворцы, групе гаворак ці дыялекце і не ўжываюцца ў літаратурнай мове або адрозніваюцца ад 

літаратурных значэннем, фанетычнымі ці граматычнымі асаблівасцямі. У паэтычнай мове Мі-
хася Скоблы пераважаюць граматычныя дыялектызмы, якія адлюстроўваюць граматычныя 
асаблівасці паўднёва-заходніх гаворак. Так, дзеясловы паэт часта ўжывае ў злітнай форме бу-

дучага складанага часу: жыцьмем, плыцьмеш, маўчацьме, драмацьмуць, кленчыцьме. 
Пнецца мяшчанства, хоць трэсні: / «Жыцьмем, маўляў, пазычаным, / Казкай чужой і 

песняй!» [2, с. 3]; 

Човен, ты з берага вечнае ночы? / Скінуўшы стому, / Плыцьмеш дадому,  / Як і мільёны 

разоў? [3, с. 10]; 

Дзе ляціш, крылатая магіла? / Дзе шукацьмеш вырай, раскажы? / Падказала лета, ды 

зманіла. / Паказалі ў два бакі крыжы [4, с. 6]; 

Маўчацьме / Каменны бераг, / Шэры мур альтанкі / Ніколі не пачуе слоў пяшчоты [2, с. 6]; 

І драмацьмуць і рэчка, і сад, / Толькі вецер абдыме, як брата. / Не вярнуся ніколі назад, / 

Адчыняйся, паднебная Брама! [6, с. 2]; 

Мора кленчыцьме тысячы год, / Прыпаўзаючы зноў да падножжа, / Ды зашыты малан-

каю рот / Даравання / Прамовіць / Не зможа [2, с. 12]. 

Сустракаюцца ў паэзіі М. Скоблы і фанетычныя дыялектызмы, якія адрозніваюцца ад 

літаратурных адпаведнікаў колькасным складам фанем: 

Пакуль язмін ляціць на падваконнік, / І хіліцца да шыбаў белы май, / Мая кіфара, мой 

губны гармонік, / Мая ты акарына, не змаўкай [4, с. 5]; 

Ветру сумны найгрыш / Бурай адгукаўся навакол. / Сосны моўчкі падалі крыж-накрыж / 

На ахвярна ўсланы гліцай дол [4, с. 10]; 

Быцца цацкі з елачкі ў дзень Каляд, / Тры слязы ўпрыгожвалі далягляд. / Пахісніся, меся-

чык, тры разы, / І страсі на дол тыя тры слязы [4, с. 7]. 

Словаўтваральныя дыялектызмы – словы, якія адрозніваюцца ад літаратурных адпаведні-
каў словаўтваральнымі сродкамі, з’ўляюцца адзінкавымі ў паэзіі М. Скоблы. Гэта, напрыклад, 

лексема начніца – ‘начная зорка’ [5, с. 382]. 

Узляцець, пралунаць, нібы птах, / Каб не бачылі нават начніцы, / Так высока, нязмушана 

так, / Як магло да сканання прысніцца… [2, с. 2]. 

Трэба адзначыць, што аўтар умела карыстаецца сродкамі народна-дыялектнай мовы. Вы-

карыстаныя паэтам дыялектызмы ўзмацняюць мастацкую выразнасць яго вершаў, падкрэслі-
ваюць індывідуальны стыль мастака слова. 

Міхась Скобла ў сваіх вершах даволі часта звяртаецца і да ўстарэлай лексікі як да сродку 

выразнасці мастацкай мовы. Устарэлыя словы надаюць яго паэтычнай мове ўзвышанае, святоч-

нае гучанне: 
Лес яловы задушна сапе, / Дзе гайсаюць нячысцікі збродняй… / Ён пярун выклікаў на сябе, / 

Каб успыхнуць адчайнай паходняй!  [3, с. 4]. 

Паходня – ‘пераносная свяцільня ў выглядзе ліхтара на доўгай палцы або наматанага на 
канец палкі прасмоленага пакулля; факел’ [5, с. 456]; 

З небам радніцца – зайздросная доля. / Бераг наструніўся – не падыходзь. / Возера свеціц-

ца, як жырандоля, / Што апусціў / У дуброву / Гасподзь [4, с. 3]. 

Жырандоля – ‘вялікі фігурны падсвечнік для некалькіх свечак’ [5, с. 202]; 

Накідвае лёс трапяткое ласо. / Вайна. Прышпітальная світа / І сябра, як шэйха, пісаў 

Пікасо –  / Чало, як чалмою, спавіта [4, с. 5]. 

Чало – ‘лоб’ [5, с. 742]; 

У пелюсцях сонцазаходу / Зялёная пушча згарае, / І рэкі, – зірніце на мапу, – / Яны 

адпаўзаюць з айчыны [3, с. 8]. 

Мапа – ‘геаграфічная карта’ [5, с. 333]; 

Верш няўзнак становіцца маленнем. / Верш, нібы ружанец, не парвеш. / Верш – таста-
мант прышлым пакаленням. / Верш – як галаснік у проймах веж [4, с. 13]. 

Тастамант – ‘завяшчанне’ [5, с. 655]; 

Як збрыдне і духу, і вуху / Знікчэмнелы, пошасны свет, -- / Пад соснамі на медавуху / У 

бортнікі пойдзе паэт[4, с. 29]. 

Бортнік – ‘той, хто займаецца бортніцтвам; пчаляр’[5, с. 92]; 

Сонца долу вызірне вясёла / І ўсіх дбайна навучае грамаце – / Піша залатым пяром касцё-

ла, Абмакнуўшы ў хмарах, / Бы ў атраманце [4, с. 16]. 

Атрамант – тое, што і чарніла [5, с. 72]. 

Выкарыстаныя аўтарам архаізмы паходня, жырандоля, чало, мапа, тастамант, бортнік, 

атрамант адносяцца да пасіўнай лексікі і маюць адпаведнікі-сінонімы ў сучаснай беларускай 

мове. Яны арганічна ўплятаюцца ў моўную тканіну вершаў і ствараюць урачыста-ўзнёслы на-
строй у яго паэтычных творах. 

На падставе прааналізаванага матэрыялу можна зрабіць вывад, што характэрнымі асаблі-
васцямі моватворчасці Міхася Скоблы з’яўляецца ўмелае і прадуманае выкарыстанне індыві-
дуальна-аўтарскіх неалагізмаў, сродкаў народна-дыялектнай мовы і ўстарэлай лексікі. Дзякую-

чы гэтым моўным адзінкам, яго паэтычная мова набывае вобразнасць і непаўторнасць. 

АСАБЛІВАСЦІ АДЛЮСТАВАННЯ ГЕНДАРНЫХ СТЭРЭАТЫПАЎ  

У СУЧАСНАЙ ДЗІЦЯЧАЙ ЛІТАРАТУРЫ 
 
Літаратура – адна з крыніц пазнання свету, фактар фарміравання светапогляду. Сёння ба-

цькі па-ранейшаму чытаюць сваім дзецям услых, а гэта значыць, уплыў літаратуры на развіццё 
дзіцяці застаецца актуальным. Менавіта ў раннім дзяцінстве фарміруецца гендарная канстанта, 
якая да сямі гадоў усталёўваецца, падмацоўваючыся поларалявымі стэрэатыпамі. Апошнія шы-

рока адлюстраваны ў дзіцячай літаратуры, асабліва ў народных казках. Нездарма, некаторыя 
псіхалагічныя тэсты грунтуюцца на ідэнтыфікацыі з тым ці іншым казачным персанажам. На-
родныя казкі адлюстроўваюць традыцыйны патрыярхальны ўклад, у якім мужчына выконвае 
актыўную ролю, а жанчына часта знаходзіцца ў якасці ахвяры. Але час мяняецца, разам з ім 

мяняюцца і акцэнты ў гендарнай палітыцы. Вызначэнне гендарных стэрэатыпаў у дзіцячай 

літаратуры дапамагае зразумець, якая мадэль суіснавання мужчыны і жанчыны з’яўляецца ты-

повай для грамадства, у якім гэтая літаратура  складаецца. «Гендарныя стэрэатыпы – сацыяльна 
сканструяваныя катэгорыі «маскуліннасці» і «феміннасці», якія пацвярджаюцца рознымі ў за-
лежнасці ад полу паводзінамі, падтрымліваюцца псіхалагічнымі патрэбамі чалавека паводзіць 
сябе ў сацыяльна тыповай манеры і адчуваць сваю цэласнасць і несупярэчлівасць» [1, с. 129]. 

Вельмі часта ў выхаванні дзіцяці дарослыя выкарыстоўваюць гендарныя стэрэатыпы, фарміру-

ючы тым самым погляды на правільную мадэль паводзінаў мужчыны і жанчыны. Так, напрык-

лад, для мужчыны важна быць смелым і актыўным, не выяўляць занадта свае пачуцці, для жан-

чыны – быць добрай гаспадыняй, памочніцай. Аднак празмернае насаджэнне гендарных 

стэрэатыпаў, як і ўвогуле любых стэрэатыпаў, часта вядзе да таго, што людзі, якія не адпавяда-
юць агульнапрынятым стандартам, становяцца ізгоямі грамадства. Таму важна захоўваць 
своеасаблівую гармонію паміж тыповымі прадстаўленнямі людзей і магчымасцю захоўваць 
індывідуальнасць незалежна ад гэтых прадстаўленняў.  

Наша задача – на прыкладзе сучасных дзіцячых чытанак і хрэстаматый даследаваць ха-
рактар гендарных стэрэатыпаў у сучаснай дзіцячай літаратуры.У якасці даследуемага матэрыя-
ла былі ўзяты наступныя зборнікі: 

1) Крынічка: Чытанка для дашкольнага і малодшага школьнага ўзросту (2002).  

2) Вясёлка: Вершы, апавяданні, казкі, п’есы, песні (2007).  

3) Крынічка: Хрэстаматыя для дзяцей малодшага школьнага ўзросту (2009). 

Усе тры кнігі арыентаваныя на дзяцей дашкольнага і малодшага школьнага ўзросту. Былі 
прааналізаваны 574 творы. Галоўны аб’ект даследавання – жаночыя і мужчынскія вобразы і іх 

характарыстыка (сфера іх дзейнасці, дамінантныя якасці). Трэба адзначыць, што персанажы-

жывёлы, нават з’яўляючыся носьбітам таго ці іншага гендарнага стэрэатыпу, не разглядаліся ў 

якасці вобразаў з гендарнай маркіроўкай. Жывёлы, надзеленыя чалавечымі рысамі, асабліва ў 

казках, атаясамліваюцца з канкрэтнымі традыцыйнымі характарамі, таму не адлюстроўваюць 
мужчынскі ці жаночы тып паводзінаў. Вялікая колькасць твораў у чытанках прысвечана 
апісанню прыроды. Такія тэксты таксама не маюць гендарнай маркіроўкі. Менавіта па гэтай 

прычыне ў 226 творах вызначыць гендарную прыналежнасць герояў было немагчыма.  
У зборніках было прадстаўлена 372 вершы, 192 празаічных твора, 10 п’ес. Часцей у тво-

рах дзіцячай літаратуры дзейнічаюць героі мужчынскага полу. Аднак у вялікай колькасці тво-

раў вызначаны персанажы абодвух палоў. Прычым, у вершаваных творах вобразаў жанчын 

больш, чым у празаічных. Даследаванні прадстаўлены ў табліцы 1 і малюнках 1–3. 

